
ზაზა ბურკაძე
პირველი მსოფლიო ომი 1914- 1918 წლები
აბსტრაქტი

1914 წლის 28 ივნისს ავსტრიის პროვინცია ბოსნია-ჰერცოგოვინის მთავარ ქალაქ სარაევოში აქ მოქმედი ტერორისტული ორგანიზაციის ,,მლადა ბოსნას“ წევრმა გ. პრინციპმა ავსტრია-უნგრეთის ტახტის მემკვიდრის ერცჰერცოგ ფრანც ფერდინანდის მკვლელობა განახორციელა, რაც პირველი მსოფლიო ომის დაწყების საბაბად იქცა. წამყვანი სახელმწიფოების უაღრესად გამწვავებული იმპერიალისტური წინააღმდეგობების გამო მე-20 საუკუნის დამდეგს არსებული  დაძაბული საერთაშორისო ურთიერთობები ორ სამხედრო დაჯგუფებას (სამთა კავშირი და ანტანტა) შორის მსოფლიო მასშტაბის კონფლიქტში გადაიზარდა. 

ავსტრიის ხელისუფლებამ ფრაც ფერდინანდის მკვლელობის ორგანიზებაში ბრალი სერბეთის მთავრობას დასდო, (რადგან ეს ტერორისტული აქტი სწორედ აქ დაიგეგმა) და გერმანიის მხარდაჭერით დაიმედებულმა 28 ივლისს მას ომი გამოუცხადა. სერბეთს მხარი რუსეთმა დაუჭირა, რასაც ამ უკანასკნელის და ავსტრია-გერმანიის დაპირისპირება მოყვა. საბოლოოდ ავსტრია-გერმანიის წინააღმდეგ ომში რუსეთის მოკავშირეები საფრანგეთი და ინგლისიც ჩაებნენ.

გერმანიის გენერალური შტაბი, რომელიც რესურსების თვალსაზრისით ანტანტის უპირატესობას და ორ ფრონტზე საომარი მოქმედების ერთდროულად წარმოების საშიშროებასაც ითვალისწინებდა, ელვისებური ომის სტრატეგიით მოქმედებდა, რაც მოწინააღმდეგეთა სწრაფ და ცალკ-ცალკე განადგურებას გულისხმობდა. მაგრამ 1914 წლის საომარი კამპანიის მსვლელობაში აშკარად გამოიკვეთა ის ფაქტი, რომ გერმანულმა სარდლობამ საკუთარი ძალები გადაჭარბებით და მოწინააღმდეგის ძალები, პირიქით სათანადოდ ვერ შეაფასა, რასაც შედეგად გერმანიის არმიის მარნასთან ბრძოლაში მარცხი და ამ ქვეყნის ორ ფრონტზე გაჭიანურებულ ომში ჩაფლობა მოყვა.

1915, 1916 და 1917 წლების საომარი ოპერაციების მსვლელობაში მართალია ბრძოლები გარდამავალი უპირატესობით მიმდინარეობადა და ვერცერთმა მხარემ მოწინააღმდეგის ფრონტის გარღვევა და სტრატეგიული გამარჯვების მოპოვება ვერ შელო, მაგრამ თანდათან ცხადი ხდებოდა ის გარემოება, რომ ანტანტის მიერ კონცენტრირებული შეიარაღების და ცოცხალი ძალის რეზერვები მის საბოლოო გამარჯვებას მტკიცე საფუძველს უქმნიდა.

1918 წლის საომარი კამპანია უკვე აშკარად იმის მაჩვენებელი იყო რომ გერმანიას ომის წარმოების რესურსები სრულიად ამეწურა, რის გამოც ამავე წლის პირველ ნახევარში გერმანიის სარდლობის მიერ განხორციელებული ოთხი სტრატეგიული შეტევითი ოპერაცია კრახით დასრულდა. საბოლოოდ აგვისტოში დაწყებული ანტანტის დიდი კონტრშეტევის შემდეგ, რასაც გერმანული ძალების ფრონტის მთელ ხაზზე საერთო უკანდახევა მოყვა, გერმანული სარდლობა იძულებული გახდა ომი შეეწყვიტა და ნოემბერში ანტანტის მიერ ნაკარნახევ კაპიტულაციის პირობებზე მოეწერა ხელი.

